
Annotatsiya. Ushbu maqolada Gossypium L turiga mansub Xitoy-O‘zbek germoplazma resurslarida 
bargdagi xlorofill “a”, “b” va kartenoid miqdorini spektrofotometrda aniqlash orqali olingan natijalar 
tahlili keltirilgan bo‘lib, bundan maqsad g‘o‘zada kechadigan fiziologik jarayonlarning hosildorlikka 
ta’sirini aniqlash va bardoshli navlarni yaratish imkoniyatlarini o‘rganishdan iborat. O‘tkazilgan 
tadqiqotlar natijasida suv tanqisligi sharoitida Xitoy va O‘zbek germoplazmasiga mansub bo‘lgan 
Xitoy-66, F₂Xitoy-44xC-6580, C-5706 va XLZ-78 navlari xlorofill va karotinoid miqdori yuqori bo‘lgan 
namunalar sifatida ajratib olindi. Bu namunalar suv stressi sharoitida fotosintez jarayonini nisbatan 
barqaror ushlab turuvchi genotiplar hisoblanib, o‘zbek germoplazmasiga mansub bo‘lgan aksariyat 
navlarda (O‘zPITI-203, C-5707 va Namangan-77) pigment miqdori keskin kamaygani va  suv 
tanqisligiga nisbatan sezgirligi aniqlandi. 
Kalit so‘zlar: Gossypium L, Xitoy-O‘zbek germoplazma resurslari, suv tanqisligi, g‘o‘za, xlorofill “a”, “b” 
va kartenoid, nav. 
 
Аннотация. В данной статье приведён анализ результатов определения содержания 
хлорофиллов “a”, “b” и каротиноидов в листьях китайско-узбекских гермоплазменных 
ресурсов вида Gossypium L. с использованием спектрофотометра. Целью исследования 
являлось выявление влияния физиологических процессов, происходящих в растении 
хлопчатника, на продуктивность, а также изучение возможностей создания устойчивых 

сортов. В результате проведённых исследований установлено, что в условиях дефицита влаги 
образцы Китай-66, F₂Китай-44xC-6580, C-5706 и XLZ-78, относящиеся к китайской и узбекской 
гермплазме, характеризовались высоким содержанием хлорофилла и каротиноидов. Эти 
образцы представляют собой генотипы, способные поддерживать относительно стабильный 
уровень фотосинтеза при водном стрессе. В то же время у большинства сортов, относящихся 
к узбекской гермплазме (O‘zPITI-203, C-5707 и Namangan-77), наблюдалось резкое снижение 
количества пигментов, что свидетельствует об их чувствительности к дефициту влаги. 
Ключевые слова: Gossypium L., китайско-узбекские гермплазменные ресурсы, дефицит влаги, 
хлопчатник, хлорофилл “a”, “b” и каротиноиды, сорт. 
 
Abstract. This article presents an analysis of the results obtained from the determination of 
chlorophyll “a”, “b” and carotenoid contents in the leaves of Chinese–Uzbek germplasm resources of 
Gossypium L. using a spectrophotometric method. The main objective of the study was to identify the 
influence of physiological processes occurring in cotton plants on yield formation and to explore the 
potential for developing drought-tolerant varieties. The results showed that under water deficit 
conditions, the genotypes Xitoy-66, F₂Xitoy-44xC-6580, C-5706, and XLZ-78, belonging to Chinese and 
Uzbek germplasm resources, exhibited higher levels of chlorophyll and carotenoids. These genotypes 
maintained relatively stable photosynthetic activity under drought stress, whereas most Uzbek 
germplasm varieties (O‘zPITI-203, C-5707, and Namangan-77) showed a sharp decrease in pigment 
content, indicating their sensitivity to water deficiency. 
Keywords: Gossypium L., Chinese–Uzbek germplasm resources, water deficit, cotton, chlorophyll “a”, 
“b”, carotenoids, variety. 

 
KIRISH 
Dunyoda eng ko‘p paxta yetishtiruvchi davlatlar Xitoy, AQSh, Hindiston, 

Pokiston, O‘zbekiston, Braziliya, Turkiya, Misr va Meksika hisoblanadi. Dunyo 
bo‘yicha ishlab chiqariladigan jami paxta tolalarining 80 foizidan ortig‘i ushbu 
davlatlar hissasiga to‘g‘ri keladi (FAOSTAT Database., 2020).  

So‘nggi yillarda global iqlim o‘zgarishi, yog‘ingarchilikning kamayishi va suv 
resurslarining tanqisligi qishloq xo‘jaligi ishlab chiqarishiga, xususan, paxtachilik 
tarmog‘iga sezilarli ta’sir ko‘rsatmoqda. Dunyoda mavjud sug‘oriladigan 
yerlarning qariyb 40 foizida suv yetishmovchiligi kuzatilmoqda, Markaziy Osiyo 
mintaqasida esa bu ko‘rsatkich yanada yuqori (Zhang, J., et al. (2014).). 

Paxta (Gossypium hirsutum L.) iqtisodiy jihatdan eng muhim tolali ekinlardan 
biri bo‘lib, uning hosildorligi bevosita suv ta’minotiga bog‘liq. Shu sababli suv 
tanqisligi sharoitida yuqori hosildor va stressga chidamli navlarni yaratish 
dolzarb masalalardan biridir. 

 
ADABIYOTLAR TAHLILI 
Ilmiy tadqiqotlar natijalariga ko‘ra, suv tanqisligi sharoitida o‘simliklarda 

fiziologik va biokimyoviy jarayonlar izdan chiqadi — barglarning nisbiy suv 
miqdori kamayadi, xlorofill parchalanadi, fotosintez faolligi susayadi va 
oksidlovchi stress kuchayadi (Farooq, M., 2009, Ashraf, M., & Foolad, M. R. (2007), 
Tari, I., et al. (2013).). 

Shu bilan birga, suv yetishmovchiligiga chidamli genotiplar barg yuzasini 
kichraytirish, stoma ochilishini nazorat qilish, hujayra membranasi barqarorligini 
saqlash va suvni ushlab qolish mexanizmlari orqali o‘z moslashuvchanligini 
namoyon etadi (Makamov A.H., 2023.).  

Qurg‘oqchilik sharoitida yuqori hosildor genotiplarni aniqlash uchun eng 
samarali morfofiziologik mezonlar sifatida hujayra membranasi barqarorligi 
indeksi, xlorofill “a” miqdori va nisbiy suv miqdori hisoblanadi (Ashraf, M., & 
Foolad, M. R. (2007), Tari, I., et al. (2013).). 

Yuqori harorat va suv tanqisligi kabi abiogen stress omillari ta’sirida o‘simlik 
to‘qima hujayralarida faol kislorod turlari (peroksid, superoksid kabi erkin 
radikallar) ishlab chiqarish darajasi oshadi. Natijada hujayralarda keng ko‘lamli 
funksional buzilishlar va fotosintez jarayonining izdan chiqishi yuz beradi. Bu 
holat oksidlovchi stress deb ataladi va tashqi muhit sharoitlarining yomonlashuvi 
natijasida o‘simlik organizmida sodir bo‘ladigan buzilishlarning asosiy sababi 
hisoblanadi (Farooq, M., 2009). 

Fotosintezning kamayishi xloroplastlarning asosiy tarkibiy qismlari bilan 
bog‘liq bo‘lib, ular o‘simlikning fotosintetik salohiyatini bevosita cheklaydi 
(Shavkiev J, 2019). Xlorofill xloroplastlarning asosiy tarkibiy qismlaridan biridir. 
Xlorofill tarkibidagi “a” va “b” pigmentlari fotosintez jarayonida muhim 
ahamiyatga ega bo‘lib, bu jarayonning natijasi o‘simlikning o‘sishi va 
rivojlanishiga bog‘liqdir (Ashraf, M., & Foolad, M. R. (2007),). 

Xlorofill miqdorining qurg‘oqchilik sharoitida kamayishi fotoooksidlanish 
jarayonida xlorofill parchalanishi bilan bog‘liq ekani qayd etilgan (Shukhrat 
Khamdullaev., 2021; Sanaev N.N, 2021). 

Mazkur tadqiqotning asosiy maqsadi — suv tanqisligi sharoitida g‘o‘zada 
kechadigan fiziologik jarayonlarning hosildorlikka ta’sirini aniqlash va bardoshli 
navlarni yaratish imkoniyatlarini o‘rganishdan iborat. 

 
TADQIQOT OBYEKTLARI VA USLUBLAR 
Tadqiqot PSUYeAITI ning “G‘o‘za biotexnologiyasi” laboratoriyasida va dala 

tajriba maydonida sun’iy suv tanqisligi fonida 0:1:0 sxema asosida olib borildi. 
Tadqiqot ob’ekti sifatida Gossypium L turiga mansub F2XLZ-78xC-6575, XLZ-78, 
F2Xitoy-44xC-6580, Xitoy-65, Xitoy-56, Xitoy-66, F2C-8290xXLZ-78, F2Porloq-
1xXitoy-65, C-5706, Sulton, C-6580, C-6524, Genofond-2, Guliston, Ravnaq-1, 
Niso, C-5710, C-8290, Namangan-77, Ravnaq-2, C-7301, Andijon-35, C-2616,  
C-5707, O‘zPITI-203, C-6570 kabi Xitoy-O‘zbek germoplazma namunalari  tahlil 
qilindi. Tadqiqotda dala tajribalari O‘zPITI da ishlab chiqilib tasdiqlangan 
agrotexnik tadbirlar doirasida olib borildi. Namunalarda bargdagi xlorofill “a”, “b” 
va karotenoidlar miqdorini  Arnon (1949) uslubiga muvofiq matematik – statistik 
jihatdan aniqlab, baholandi. 

Asbob-uskuna va materiallar: Spektrofotometr, etil spirit (95% li), hovoncha 
va stupka (namuna maydalash uchun), sentrifuga yoki filtr qog‘ozi, mikropipetka, 
o‘simlik to‘qimasi (odatda barg). 

Namuna tayyorlash: toza va yangi yig‘ilgan o‘simlik bargidan 0.1–0.5 g 
namunani olindi. Barglarni mayda qilib maydalab ezib olinadi. Maydalangan 
namunani og‘irligi aniq bo‘lgan idishga solinadi. 

Pigmentlarni eritish. Maydalangan namuna ustiga 10 ml etil spirtidan 
qo‘shiladi. Namunaning pigmentlari to‘liq erishi uchun aralashmani qorong‘i 

joyda, xona haroratida taxminan 24 soat davomida qoldiriladi. Ba’zan pigmentni 
tezroq olish uchun 30 daqiqa davomida yumshoq silkitiladi. Keyin eritmani 
sentrifugada 5000 rpm tezlikda 5-10 daqiqa davomida aylantiriladi yoki filtrdan 
o‘tkaziladi. 

Spektrofotometrda o‘lchash. Spektrofotometrni yoqiladi va etil spirtni blank 
sifatida o‘rnatiladi. Eritmadagi namunaning quyidagi to‘lqin uzunliklaridagi 
absorbans (A) qiymatlarini o‘lchang: 

663 nm (xlorofill “a” uchun); 
645 nm (xlorofill “b” uchun); 
470 nm (karotenoidlar uchun). 
 
TADQIQOT NATIJALARI  
G‘o‘za seleksiyasida abiotik omillarga bardoshli navlar yaratishda o‘simlikning 

fiziologik xususiyatlarini ya’ni o‘simlikda xlorofill pigmenti miqdorini aniqlash 
muhim ahamiyatga ega. Chunki xlorofill yordamida oʻsimliklar quyosh energiyasini 
oʻzlashtirib, organik moddalar (oziq-ovqat) hosil qiladi. Bu esa o‘simlikda hosil 
elementlarining shakllanishida muhim ahamiyatga kasb etadi. 

Tajriba davomida o‘simlik barglarida xlorofill “a”, “b” hamda karotinoidlar 
miqdori aniqlandi. Buning uchun dala sharoitida o‘sayotgan g‘o‘za o‘simligining 
o‘sish nuqtasidan boshlab uch-to‘rtinchi barglari tanlab olingan. Har bir 1 gr barg 
namunasi sinov naychasiga joylashtirilib, 5 ml 95% etil spirti eritmasida maydalab 
(gomogenizatsiya) olindi (Arnon., 1949). 

Hosil bo‘lgan gomogen namuna 5000 aylanish tezlikda 10 daqiqa davomida 
sentrifugadan o‘tkazilgan. So‘ngra, spektrofotometr yordamida 663, 645 va 470 nm 
to‘lqin uzunliklarida xlorofill “a”, “b” hamda karotinoidlar miqdori aniqlandi. Ushbu 
ko‘rsatkichlar asosida g‘o‘za barglaridagi xlorofill “a”, “b” va karotinoidlar quyidagi 
tenglamalar orqali hisoblab chiqilgan (Arnon, 1949): 

Xlorofill “a” (mg/g)=12,7×A663−2,69×A645     
Xlorofill “b” (mg/g)=22,9×A645−4,68×A663 

Karotinoid (mg/g)=1000×A470−1,82×Xlor “a”−85,02×Xlor “b” 
198 

Umumiy xlorofill=Xlor “a”+Xlor “b” 
Olib borilgan tadqiqot natijalariga ko‘ra, suv tanqisligi sharoitida o‘rganilgan 

g‘o‘za namunalari o‘rtasida xlorofill “a”, xlorofill “b”, umumiy xlorofill hamda 
karotinoidlar miqdori bo‘yicha sezilarli farqlar kuzatildi (1-jadval).  

Xlorofill “a” miqdori barcha germoplazma resurslari orasida 19,3 mg/g dan 
24,5 mg/g gacha oraliqda o‘zgarib, eng yuqori ko‘rsatkich F₂XLZ-78xC-6575  
(24,5 mg/g) hamda F₂Xitoy-44xC-6580 (24,1 mg/g) duragay namunalarida qayd 
etildi. Eng past ko‘rsatkich esa C-5707 (19,3 mg/g) navida kuzatildi. Bu natija shuni 
ko‘rsatadiki, yuqori xlorofill “a” miqdoriga ega navlar fotosintetik faoliyatni 
nisbatan barqaror saqlay olgan. 

Xlorofill “b” miqdori bo‘yicha turlicha natijalar (5,9 mg/g dan 21,8 mg/g gacha) 
kuzatildi. Eng yuqori ko‘rsatkich Xitoy-66 (21,8 mg/g) namunasida aniqlanib, bu 

navning suv tanqisligiga nisbatan yuqori fotosintetik barqarorlikka ega ekanligini 
ko‘rsatadi. Eng past qiymat esa O‘zPITI-203 (5,9 mg/g) navida qayd etildi. 

Umumiy xlorofill miqdori 28,8 mg/g dan 45,0 mg/g gacha bo‘ldi. Eng yuqori 
umumiy xlorofill Xitoy-66 (45,0 mg/g) va F₂Xitoy-44xC-6580 (40,8 mg/g) 
namunalarida kuzatildi. Ularning yuqori xlorofill tarkibi suv tanqisligi sharoitida 
fotosintez jarayonining nisbatan faol davom etganidan dalolat beradi. Eng past 
umumiy xlorofill esa O‘zPITI-203 (28,8 mg/g) navida qayd etilgan bo‘lib, bu navning 
suv stressiga sezgirligini bildiradi.  

1-jadval 
Xitoy-O‘zbek germoplazmasiga mansub g‘o‘za namunalarida suv  

tanqisligi sharoitida barglardagi xlorofill “a”, xlorofill “b”, umumiy  
xlorofill va karotinoidlar miqdori (mg/g) 

T/r Namunalar nomi Xlorofill “a”, 
mg/g 

xlorofill 
“b”, mg/g 

Umumiy xlorofill 
miqdori, mg/g 

Kartenoid, 
mg/g 

1 F2XLZ-78xC-6575 24,5 13,6 38,1 6,6 
2 XLZ-78 23,4 10,3 33,7 7,1 
3 F2Xitoy-44xC-6580 24,1 16,7 40,8 4,8 
4 Xitoy-65 23,4 13,1 36,5 6 
5 Xitoy-56 24 15,5 39,5 5,6 
6 Xitoy-66 23,2 21,8 45 3 
7 F2C-8290xXLZ-78 23,9 15,5 39,4 5,6 
8 F2Porloq-1xXitoy-65 23,3 14,1 37,4 6 
9 C-5706 23,2 17 40,2 4,9 

10 Sulton 22,8 14,9 37,7 4,7 
11 C-6580 22,3 16,3 38,6 3,2 
12 C-6524 20,4 13,8 34,2 3,4 
13 Genofond-2 22,5 12,1 34,6 4,9 
14 Guliston 21,8 14,1 35,9 3,8 
15 Ravnaq-1 21,4 14,8 36,2 3,4 
16 Niso 21,7 19,6 41,3 1,4 
17 C-5710 21,1 16,1 37,2 4,4 
18 C-8290 23 14 37 3,7 
19 Namangan-77 20,7 12,8 33,5 3,9 
20 Ravnaq-2 21,7 16,3 38 2,4 
21 C-7301 22,8 17 39,8 4,5 
22 Andijon-35 21,5 18 39,5 1,5 
23 C-2616 22,1 14,1 36,2 3,2 
24 C-5707 19,3 13,9 33,2 3,8 
25 O‘zPITI-203 22,9 5,9 28,8 6,3 
26 C-6570 23,3 16,2 39,5 2,2 

 
Karotinoidlar miqdori 1,4 mg/g dan 7,1 mg/g gacha o‘zgarib, eng yuqori 

ko‘rsatkich XLZ-78 (7,1 mg/g) navida, eng past esa Niso (1,4 mg/g) navida 
aniqlangan. Karotinoidlar o‘simlikni oksidlovchi stressdan himoya qiluvchi 
pigmentlar hisoblanadi, shuning uchun bu farq navlarning antioksidant himoya 
tizimi darajasidagi farqlarni aks ettiradi. Shuningdek, Xitoy germoplazmasiga 
mansub bo‘lgan Xitoy-44, Xitoy-56, Xitoy-65, Xitoy-66 g‘o‘za namunalarida xlorofill 

“a” va “b” hamda umumiy xlorofill miqdori bo‘yicha O‘zbek germoplazma 
namunalariga nisbatan yuqori natijalarni ko‘rsatdi. Bu esa ularning suv tanqisligiga 
fiziologik moslashuvchanligi yuqoriligini bildiradi. 

O‘zbek germoplazmasiga mansub bo‘lgan aksariyat namunalar (O‘zPITI-203, 
Namangan-77, Ravnaq-1, Ravnaq-2, Andijon-35) nisbatan past xlorofill 
qiymatlariga ega bo‘lib, ayrim duragay namunalar (masalan, F₂Porloq-1xXitoy-65 
va F₂XLZ-78xC-6575) oraliq, ya’ni moslashuvchan ko‘rsatkichlar namoyon qildi. 

 
XULOSA 
Suv tanqisligi sharoitida Xitoy va O‘zbek germoplazmasiga mansub bo‘lgan 

Xitoy-66, F₂Xitoy-44xC-6580, C-5706 va XLZ-78 navlari xlorofill va karotinoid 
miqdori yuqori bo‘lgan namunalar sifatida ajratib olindi. Bu namunalar suv stressi 
sharoitida fotosintez jarayonini nisbatan barqaror ushlab turuvchi genotiplardir. 

